Нұргүл Оқашева
Академиктің өмірі мен еңбегіне арналды 

М. Қозыбаев атындағы Солтүстік Қазақстан мемлекеттік университетінде “Манаш Қозыбаев оқулары – 2014: Еуразиялық кеңістіктегі интеграциядағы Қазақстанның рөлі” атты халықаралық ғылыми-тәжірибелік конференция өтті. Шараға еліміздегі және көршілес Ресей Федерациясындағы бірқатар іргелі оқу орындарының профессорлары және жергілікті білім ордаларының оқытушылары мен студенттері қатысты. 

Жиында облыс әкімінің әлеуметтік мәселелері жөніндегі орынбасары Анархан Дүйсенова бастаған топ жылдағы дәстүр бойынша аталмыш оқу орнының алаңындағы Манаш Қабашұлының ескерткішіне гүл шоқтарын қойды. М. Қозыбаев атындағы СҚМУ ректоры Оңдасын Әшімов конференцияны ашып, шараның арқауы болып отырған бірегей тұлғаның өмірі мен шығармашылығы жайында баяндады.  

Анархан Дүйсенова конференцияға қатысушыларды құттықтап, Манаш Қабашұлының ұлттық тарихтың өркендеуіне, жалпықазақстандық ғылымның алға басуына атсалысқан еңбегін атап айтты. Сондай-ақ, Елбасы Нұрсұлтан Назарбаевтың “Нұрлы Жол – болашаққа бастар жол” жаңа Жолдауының маңыздылығына тоқталып өтті. 

Конференция барысында сөз алған Ресей Федерациясы Президенті жанындағы Ресей халық шаруашылығы және мемлекеттік қызмет академиясының профессоры, экономика ғылымдарының докторы Анатолий Спицын ғылымның дамуы ел экономикасының да алға жылжуына әсер ететінін, осы орайда бұған біздің мемлекетіміздің көп жағдай жасап отырғандығын жеткізді. Сондай-ақ, тарихшылар Манаш Қабашұлының ғалымдығымен қатар, суырыпсалмалық ақындығына, әдебиетке қосқан сүбелі үлесіне тоқталды. Конференцияға арнайы келген академиктің зайыбы Сара Қозыбаева аталмыш жиынды ұйымдастыруға ұйытқы болған университет ұжымына алғысын айтты. Конференция аясында секциялық оқулар да ұйымдастырылып, ғалымдар тарих ғылымы тақырыбында ой-пікірлер білдірді. 

